Yu Olu nga Tara ni Pablo ka
Timotio

Yu Meyannung sawe Tura ni Pablo
Si Timotio yu bagitolay nga narangnganan ni
Pablo ta pangilayalaya na ta purubinsia na Asia
Minor. A Kudio yu yend ni Timotio, ngam Gareko

yu ydma na. A inibilang ni Pablo ta kunnay ta ana
na si Timotio, gapu ta siPablo yunangituddu kuna
su panguruk na ka Apu Kesu.

A gapu ta kuruk nga mangikatala si Timotio ka
Apu Kesu Kiristu, inapa ni Pablo ta mepulu kuna
nga mangabbdk, & minay ira ta ili na Epeso nga
mangilayalayd su napid nga ddmak nga meyan-
nung ki Apu Kesu. A ta péno ni Pablo ta Epeso
nga umay ta purubinsia na Masidonia, bittdng na
si Timotio ta Epeso ta manaron su ira manguruk
nga naggagammung tan. A pinappalan ni Pablo si
Timotio ta meyannung su ira mangituddu nga ari
kuruk yuituddura, & sinabarangan na ta gamman
naira.

Yu Maydn na yawe Tura

Yu Pamegapu nayu Tura (1:1-2)

Yu Ituddu ni Pablo ké Timotio nga Meyannung
su Pangituddu na (1:3-11)

Yu Pabbalabdla ni Pablo k& Namaro megapu su
Alla na (1:12-20)

Yu Meyannung ta Pakimalla tam kad Namaro
(2:1-15)

Yu ira Manaron su ira Maggagammung nga
Makimoray ka Apu (3:1-16)

Yu Meyannung su ira nga Mangituddu ta Siri
(4:1-16)

Yu Akkiwagi tam su ira Kabulut tam nga Mangu-
ruk (5:1-16)

Yu Meyannung su ira Karakaldn nga Mam-
maguray su ira Manguruk (5:17-6:2)

Mappalan ittam su ira Mangituddu ta Ari Kuruk
6:3-10

Y1‘1( Panab)arang ni Pablo ka Timotio (6:11-21)

1 Sikan si Pablo nga matturad sawe. Sikan yu
mindngngilayalaya su napid nga damak nga meyan-
nung ka Apu Kesu Kiristu, gapu ta sinulla danga
di Namaro ka Apu Kesu. Si Namaro yu mangiyigu
nittam, & si Apu Kesu Kiristu yu iddanamat tam
nga mattoli. 2 A mattirdka nikaw, Timotio, nga
ana ku. Ta mebilang ken ta kuruk nga ana ku gapu
ta sikan yu manabarang nikaw ta meyannung su
dngngikatald mu k& Apu Kesu. A ipakimalla taka
kari Namaro nga Yama tam ka Apu Kesu Kiristu
nga Yapu tam, ta iddi-iddukad da ka. A pare bi ta
ikakkalla da ka gapay anna pagimammatad da ka,
tapé napia yu dggiam mu.

Yu Ituddu ni Pablo ka Timotio nga Meyannung
su Pangituddu na

3 A pidduak ku nga kagian yu kinagi nikaw
ta pan0 nga umay ta Masidonia, ta mabattang
ka bi ta Epeso, tape gammam mu yu ira tatolay
nga mangituddu su tanakudn nga ari negitta su
kuruk nga inituddu. 4 A kagiam mu nira ta arad

da tdngngagan yu bidd ra nga meyannung su ira
ngaw mengal nga naggaka nira, anna yu pangilista
ra ta ngagan nayu ira ngaw naggaka nira, ta ari
ira mabbagan nga tumuttul k& Namaro megapu
karannian. Ta nu tdngngagad da 1& yu bida ra
anna pangilista ra su ira naggaka nira, ya 14 pab-
balindn na ta makkakapereperang ira ta ubobuk
dnna maddarama ira. Ngam mabbdagan ira gala ta
mapaluro su ipakua ni Namaro nira megapu su
dngngikatala daka Apu Kesu. 5 A yawe yunapid nga
pabbalinan nayu ipetuddu mi nikaw, ta makkaka-
iddu ira. A mapaluro yu pakkaka-iddu da nu ari
ira mabbabang su angngikatala da k& Apu, anna
alappaw yu nono da, gapu ta awan ta liwa da nga
nononopad da.

6 A ajjan gareé yu ira tatolay nga mandngngak
ta bidd nga meyannung su ira naggaka nira anna
yu pangilista ra ta ngagad da, a nallikurdnad den
yu napid nga metuddu nira, & tdngngagad da 1a yu
pappereperang da ta ubobuk, nga awan ta serbi
na. 7 A gapu ta ikdyA da ta mepardyaw ira su
ira kabulud da, 4 yayu nga ikdya da mangituddu
su tunung nga inipetura ni Namaro ka Moyses.
Ngam arad da gare kdnnammudn yu ubobugad da
dnna ituddu ra. A mdssiki nu ardd da ammu yu
kebalindn nayu tunung, ikdya da kagumanan yu
ira tatolay.

8 A ammu tam gemma ta napia yu tunung ni
Namaro nga inipetura na ka Moyses, nuiyusa tam
ta kunnay su ikaya ni Namaro, tapé matdakkilalat
tam yu liwa tam k& Namaro nu kdnndmmuat tam

yu tunung na. 2 A kdnndmmudt tam ta iniyawa ni
Namaro yu tunung, nga ari megapu ta paggamma
ni Namaro su ira napid nga tatolay, nu ari gala
gapu ta gamman na yu ira nga ari tumulu su
tunung, dnna yu ira mamotu nga ari magandssing
ka Namaro, nga ipagayaya da la yu palliwa da, yu
ira tatolay nga narakeé yu nono da, yu ira makkak-
agl kari Namaro, yu ira mangibanabanu, yu ira
mamapatay su darakal da dnna yu ira ngamin
nga mamapatay. 10 A gamman ha gapay yu ira
meruruk su ardd da atdwa dnna yu ira ngamin nga
mangarallaw, yu ira makkoko ta tolay nga ildku
ra, yu ira massiri dnna yu ira nga ari kuruk yu
kagiad da ta passistigu ra, dnna yu ira ngamin nga
mangngud ta mekontara su napia nga metuddu
nira. 11 A yawe napia nga metuddu yu napia nga
damak nga ilayalayd ku, nga inikatala na nikan
ni Namaro, si Namaro nga maddalingarang nga
marayaw.

Yu Pabbalabdla ni Pablo ki Namaro megapu su
Allana
12 A mabbalabélaka k& Apu Kesu Kiristu nga
Yapu tam, gapu ta inikatala nanga, a sinulla nanga
ta masserbi kuna. A pasikanan nanga, tapé
palurotak ku yu ngdmin nga ipakud na nikan. 13 Ta
inagalan nanga, massiki nu sikan garé yu ngaw
nakkakagi k4 Apu Kesu, dnna jinigirigd ku yu ira
manguruk kuna, nga ibilang na ta kunnay ta baggi
na. A inikdlla nanga ni Apu Kesu, gapu ta arak
ku kdnndmmudn yu kingngud kuna, anna aringa
paga nanguruk kuna. 14 A méssiki nu kuruk nga

narakeé yu liwa ku, ngam nepalla yu alla ni Apu
Namaro nikan. A inagaldn nanga ta mangikatala
k& Apu Kesu, tapé mabbagdna nga mangiddu su
ira kabuluk ku, ta kunnay su dngngiddu ni Apu Kesu
nittam.

15 A kuruk nga mekatald yawe nga nakagi, ta
“Minay si Apu Kesu Kiristu sawe dabbuno tapé
iyigli na yu ira malliwd.” A napid nu manguruk
yu ira ngadmin nga tatolay kuna. A sikdn gare
yu karaketdn nayu ira ngdmin nga malliwa. 16 A
yayu gapu na nga inikalla nanga ni Namaro, sikan
nga karaketan nga nalliwd, tapeé ipasingan ni Apu
Kesu Kiristu yu pagdddekdn nayu dngngikalla na su
ngamin nga tatolay nga umay paga nga manguruk
kuna. A ydyu gapu na nga pinakomé& nanga,
tape ipakannammu na su ngamin nga tatolay yu
dmmakomd na nira gapay, nu ikatala da, tapé
mala da gapay yu attole ra nga awan ta adde na.
17 Dayawat tam si Namaro nga Patul nga mam-
maguray ta ngamin ta ddde ta adde. Awan ta kagitta
na. Ari matay dnna ari masingan. A aggina 1a yu
pakimorayat tam ta adde ta adde. Amman!

18 A Timotio nga ana ku, yawe yu ipakua nikaw
nga kunnay su kinagi ra ngaw nayu ira abbilinan
ni Namaro, nga inipalappa ni Namaro nga meyan-
nung ta panulla na nikaw, ta manuppal ka su
ipatarabaku na. Pataggatam mu laguk yu nono
mu ta kunnay su napia nga suddalu, tape ari ka
mappasirdn nga maggamma su ira tatolay nga
mangituddu su ari kuruk. 19 A tangngalam mu ta
napia yu angngikatala mu ka Apu Kesu, nga kun

na armas nayl napia nga suddélu. A ililli mu yu
baggim su ira malliwg, tapé ari ka mekanakana
su narakeé, dnna marenu nga aldppaw yu nono
mu. Ajjan gare yu ira tatolay nga pinagurayad
da yu napia nga ammu ra, gapu ta ikaya da yu
narakeé. A ta kunnian, jinardl da yu angnguruk da
ka Apu. 20 Di Imenio k& Alekanduru yu dua nga
nekattuay si napid nga angnguruk da. A initull
ku ira ta pakawayya ni Satanas, tapé mapaggang
ira sangaw, a patukkatad da yu pakkakagi ra ka
Namaro.

2

Yu Meyannung ta Pakimadlla tam ka Namaro

1 A yawe yu mapolu nga kagiak ku, ta mawdk
nga ipakimalla tam k4 Namaro yu ira ngamin nga
tatolay, ta abbdgdn na ira, dnna iyawa na nira yu
awégad da. A dayawat tam si Namaro ta pabbal-
abala tam kuna megapu su ira kdbulut tam anna
yu dngngabbédk na nira. 2 A ipakimadlla tam gapay
yu ira ngdmin nga patul dnna yu ira ngamin nga
makawayya nga mammaguray nittam, tape napia
yu dggimamma tam su giat tam, anna napia yu
akkiwagi tam su ira kabulut tam ta paggagammung
tam nga makimoray k4 Apu Namaro. 3 Ta napia
nu ipakimalla tam ta kunnian, ta magayaya nit-
tam si Namaro, nga mangiyigl nittam. 4 A yawe
yu karagatan ni Namaro, ta meyigu nakuan yu ira
ngamin nga tatolay dnna kdnndmmudad da yu kuruk
nga bilin na.
> Tadday 14 si Namaro,

atadday 14 yu tolay nga mamakkdapia su ira tatolay
k& Namaro.
Aggina si Apu Kesu Kiristu, nga nabbali ta tolay.
6 A initull ni Apu Kesu yu baggi na,
ngametapil megapu suira ngamin nga tatolay,
tapé meyigu ira ngamin,
nga ari mekanakana sangaw ta pangukum ni

Namaro,
anna mapakoma ira ta liwiliwa da.

A natay yu Ana ni Namaro ta kuru,
su aggaw nga sinulla ni Namaro.

Yayu pangipakdnndmmu ni Namaro ta karagatan
na

ta meyigu yu ira ngamin nga tatolay ta dab-
buno,

tape mesipa ira kuna ta langi.
7 A yayu gapu na nga sinulla nanga ni Namaro ta
mangilayalaya su kuruk nga bilin na, tape tud-
dudk ku yu ira ngdmin nga ari Kudio su meyan-
nung ta pangikatala daka Apu Kesu. A arak ku siri,
ta kuruk yaw nga kagiak ku.

8 A yawe laguk yu karagatak ku ta meyannung
su ira manguruk nga maggagammung nga maki-
moray kd Namaro ta ngdmin nga lugar da. Mawak
nga makimalla yu ira lallaki kA Namaro, nga napia
14 yu nono da, anna ari ira mapporay, dnna ari ira
maddarama.

9 A yu ira bdbbay, mawdk nga ari meralla yu
dmmarawasi ra. Ta napid 14 nu mabbarawasi ira ta
mepangnga nira, nga ari aru yu ammakasta ra ta
baggi ra anna duddu da, nga buladwan onu perlas,
onu barawdsi nga nangina. 10 Ta yu napid nga

akkuad da, nga pangabbak da su ira kabulud da,
yayu mepangnga nga ammakastd nayu ira babbay
ngamanguruk ki Namaro. 11 A ta paggagammung
tam nga makituddu su bilin ni Namaro, mawak
nga tumulu yu ira babbay dnna magimamma ira,
tape tangngagad da ta napid yu metuddu nira.

12 A sikén, arak ku anugutan ta babay yu man-
gituddu onu makawayya su ira lallaki. Mawak nga
magimamma nga magginna 14 yu ira babbay. 13 A
yayuure, gapu ta napolunga pinaro ni Namaro yu
laldki, nga si Lakay Adan. A ta kabalin na namaro
k& Adan, pinaro na yu babay, nga si Abbo Eba.
14 Uliotturu, ari gemma si Adan yu nelogo nu ari
gala si Eba. A ydyu nga napolu si Eba nga nalliwa.
15 A y4 pabbalindn nayu liwa da yu karigiriga nayu
ira babbay ta paganad da. Ngam abbagan na ira
ni Apu Namaro, tapé meyigu ira, nu mapasigagga
yu angngikatala da k& Apu Kesu, 4 iddi-iddukad da
yu ira kabulud da, &nna marenu yu nono da, anna
napia yu dggangngua ra.

3

Yu ira Manaron su ira Maggagammung nga
Makimoray ka Apu
1Kukurugan yawe nga nakagi ta meyannung su
ira maggagammung nga makimoray, ta napia nu
ikaya na tolay ta aggina yu natulla ta makawayya
nga manaron su ira kdbulun na nga manguruk, ta
yayu napia nga marayaw nga ipatarabaku ra kuna.
2 A yayu nga mawdk nga napia yu dggangngud nayu



1 Timotio 3:3 ix 1 Timotio 3:8

tolay nga pilian naw ta manaron su ira mangu-
ruk. Mawak nga awan bulubuga ta akkuan na nga
kepa31ranan na. A tadday 14 yu atdwa na. A aggina
gapay yu tolay nga pakimorayan nayu ira kdbulun
na, megapu su napia nga akkuan na. A mawdk
nga ammu na mangigaggak ta nono na dnna baggi
na. Mawak nga ammu na mamaddulo su ira alliuk.
A mawék nga ammu na mangituddu su bilin ni
Namaro. 3 A pilian naw 14 yu ari magillellaw,
nga ari minakkiramd, ngam minangngikalla anna
masippa, dnna ari mokkuk.

4 A mawak nga tullatan naw 14 ta manaron yu
tolay nga ammu na mangammung ta napia su
atdwa na anna yu ira d4né na, dnna tudduan na yu
ira and na, tapé tumulu ira dnna makimoray ira
kuna. 5Ta makdwayya pano nga manaron yu tolay
su ira kabulun na nga manguruk kd Namaro, nu
aran na ammu nga mammaguray su ira dnd na?
Ari gemmal

6 A ari maya nu tullatan naw yu ira bagu nga
manguruk ta manaron, maraké motun yu nono
da, anna mappeddardayaw ira, & mekand ira su
pamagikaru ni Namaro ki Satanas. 7 A mawdk nga
matakkilaldn nayu ira ari manguruk ta napia nga
tatolay yu ira manaron, tape ari ira mepasiranan,
anna ardn na ira melogo ni Satanas.

Yu Meyannung su ira Mangabbak su Manaron
8 A yu ira tatolay nga mangabbak, nga
mepasserbi su ira manaron, mawak gapay nga
taldkkurugad da yu napid nga akkuad da, anna
ari ira massiri. A ari ira magillellaw, dnna ari ira

mokkuk. 9Mawdk nga napasigagga yu dngngikatala
da su bilin ni Namaro nga pinalappa na nittam
nga meyannung ka Apu Kesu, dnna awan nakuan
ta nakaliwatad da, tapé marenu yu nono da. 10 A
lage naw ira tullatan, mapolu bl nga pasikkalan
naw ira, nu kuruk nga napia yu angnguruk da dnna
dggangngud ra. A nu mepasingan ta napid ira, nga
awan ta ipappaliwd naw nira, 4 maya ta tullatan
naw ira ta mepasserbi su tolay nga manaron, nga
mangabbak su ira kabulun naw nga magawak.

11 A yu ira babbay gapay nga atdwa nayu ira
mangabbak, mawak nga napia ira gapay nga paki-
morayan. Mawdk nga ari ira mabbebbek dnna ari
ira magillellaw, 8 matunung dnna mekatala ira ta
ngamin nga mepakud nira.

12 A yu ira lalldki nga tullatan naw ta
mangabbak, mawdk nga tddday 14 yu atawa ra.
A mawék nga taronad da ta napia yu ira 4na da
dnna yu ira ngamin nga maggian ta bale ra. 13 Ta
yu ira mangabbak nga maldppa nga masserbi ta
napid, mala da yu napid nga aggiad da, ta aggira
yu pakimorayan nayu kabulud da, &nna mappelo
ira nga makkagi su pangikatala da kd Apu Kesu
Kiristu.

Yu Nelimak nga Pinalappa ni Namaro

14 A Timotio, ikdya ku ta et taka sangaw nakuan
tullindn. Ngam matturdka sawe itabarang ku
nikaw, 15 ta mdssiki nu egga yu kegaggardk ku
sangaw, & ammum yu mepangngd nga akkuat
tam, sittam ngamin nga kukua ni Namaro nga
mesipa kuna. Ta si Namaro yu matotolay ta

adde ta adde, a sittam nga manguruk ka Namaro
yu mekatala ta mangipakanndmmu su kuruk nga
bilin na, megapu su napasigagga nga panguruk
tam. 16 A ammu tam ta kukurugan nga makapalla
yu metuddu nga meyannung ta pangikatala tam
ka Apu Kesu, nga nelimak ngaw addeé ta pangi-
palappéa ni Namaro:
Naggapu si Apu Kesu Kiristu ta langi, & minay ta
dabbuno nga nabbadli ta tolay,
nga mepasingan ta kuruk nga Ana ni Namaro
nga awan ta liwa na,
gapu ta naginnanolay megapu su pakawayya
nayu Mangilin nga Ikararua.
A yu ira daroban ni Namaro, nasingad da si
Apu Kesu.
A melayalaya si Apu Kesu su ira ngamin nga
makkakeruma nga tatolay ta dabbuno.
A ta ngadmin nga pappatuldn ta dabbuno, ajjan
yu ira tatolay nga mangikatala kuna.
A ina ni Namaro ta langi, nga meparayaw.

4

Yu Meyannung st ira nga Mangituddu ta Siri

1 A daretiu yu kagian nayu Mangilin nga
Ikararud, nga ajjan yu ira tatolay nga pallikuranad
da yu angnguruk da kd Apu Kesu sangaw nu aranni
ngin yu pagaddekdn na aggaw, a tdngngagad da yu
ituddu nayu ira magananitu, nga mangilogo nira.
A kurugad da yu ituddu nayu ira anitu. 2 A yu ira
tatolay nga mangituddu su ituddu nayu ira anitu
nga ari kuruk, dppa-dppe pipid ira. A mapendm

ira nga massirisiri, 4 ydyu nga aringin maburung
yunono da, a ardd da mannammudn yu napia nga
ikdyA ni Namaro. 3 A kagiad da ta mepugik yu
mangatdwa. A kagiad da gapay ta ajjan yu kanan
nga makanniaw, ngam ari kuruk yu kagiad da. Ta
pinaro ni Namarod yu ngamin nga kanan. A sittam
nga mangikatala k& Namaro, nga makannammu
su kuruk, maya nga kanat tam yu ngamin, nu
{nabbalabéla ittam ka Namaro megapu su kanat
am.

4 A napid yu ngamin nga makkakeruma nga
kanan nga pinaro ni Namaro. A arat tam nakuan
ipuerd, ngam kumdn ittam, dnna mabbalabala
ittam k& Namaro megapu su kanat tam. 5 Ta
mebildng ta mepangnga yu kanat tam megapu
su ubobuk ni Namaro dnna yu pabbalabala tam
kuna.

Yu Meyannung su Napia nga Tolay nga
Masserbi ka Namaro
6 A nu yawe nga kinagi nikaw yu ituddum su
ira wawwagi tam nga manguruk, a4 napiad ka nga
masserbi ki Apu Kesu Kiristu. A mepasingan ta
matudduan ken ta napia, dnna mapasigagga yu
angngikatald mu, megapu su napia nga metuddu
nga kurugam mu. 7 Ardm mu tdngngagan yu
pabbida ra, ta siri ra 14 nga awan ta serbi ra
k& Namaro. Ngam tangngagam mu yu ipakua ni
Namaro nikaw. 8 A nonopam mu yu nakagi, nga
kun na,
“Napid nu pepenamat tam yu baggi tam ta
naramma nga tarabdaku,
tapé massikan yu baggi tam ta baddi.

Ngam mas napia nu pasikanat tam yu nono tam
nga manuppal suipakua ni Namaro nittam,
ta ya pabbalinan na yu napia nga attole tam sawe
dabbuno kunangane,
anna yu napia gapay nga attole tam ta langi ta
~ addétaadde”
9 A mekatala yane nga nakagi, 4 napid nakuan
nu kurugan nayu ira ngdmin nga tatolay. 10 A
yayu nga magattam ittam nga ari malurd nga
mamanndk ta baggi tam nga mangipakdnndmmu
su napid nga damak, gapu ta napasigagga yu
dggiddandma tam k& Namaro nga matotolay, nga
mangiyigi su ira ngamin nga makkakeruma
nga tatolay, nepatalugaring su ira gald nga
mangikatala kuna.

11 A yawe laguk yu ipakua nikaw, ta ituddum
su ira ngamin nga tatolay yu ngamin nga kinagi
nikaw, 4 tabarangdm mu ira ta kurugad da ta
napia yu ngamin nga ituddum. 12 A magimuguk
ka su akkuadm mu, tapé ari ka mappasiran nga
manabarang nira, madssiki nu nabbing ka paga.
Ipasingam mu nira yu napid nga aggangnguam,
tapé parigdd da yu napia nga aggubobuk mu, yu
napia nga akka-akkuam mu, yu angngiddi mu
nira, yu napa81gagga nga angnglkatala mu ka Na-
maro, dnna yu napia nga nono mu.

13 A ta paggagammung naw nga makimoray ka
Namaro, bibbiram mu yu bilin ni Namaro nira,
a ilayalayd mu anna ituddum nira yu kebalindn
na. A tabarangdm mu ira gapay, tapé akkudd
da yu napid nga ituddum nira. Yayu akkuam
mu adde ta labbé ku ta gidm mu. 14 Ardm mu

kattaman yu pakdwayyam nga iniyawa ni Namaro
nikaw ta panulla da nikaw nayu ira abbilindn ni
Namaro, anna pakkagi ra su inipobobuk nayu
Mangilin nga Ikararud nira, dnna pangipotud da ta
lima ra nikaw nayu ira karakalan nga manguruk.
15 Tdngngagam mu laguk yawe ngamin nga ipakua
nikaw, tapé masingan nayu ira ngdmin nga tatolay
yu pangappipid nayu dngnguruk mu. 16 Imugurdm
mu yu baggim, 4 ari ka malurd nga mangituddu
su kuruk nga bilin ni Apu. Uputam mu yu napia
nga aggangngudm dnna yu napia nga pangituddum.
Ta nu kunnian yu akkuam mu, meyigu ka nga
mepaggidn kA Namaro ta dddeé ta adde. A ari la
sikaw yu meyigu, nu ari gapay ta mesipa yu ira
ngamin nga magginna su ituddum.

S

Yt Akkiwagi tam st ira Kdbulut tam nga Mangu-
ruk
1 A ta &ngngarign nu ajjan yu lakaldkay
nga malliwd, & ardm mu papporaydn, ngam
tabarangam mu 14 ta kun na ydmam. A yu ira nga
nabbing dnné nikaw, tabarangam mu ira ta kun
na kuruk nga uridm mu. 2 A yu ira babbakabdka,
ibildng mu ira ta kun na yendm. A yu ira babbay,
ibildang mu ira ta mandng mu onu uriam mu, a
imugurdm mu yu nono mu nira, a tabarangam mu
ira gapay ta kun na kuruk nga wawwagim.
3 A Timotio, napid nu sikayu ngdmin nga
mangikatala k& Apu Kesu yu mangabbdk su ira
kuruk nga balu nga babbay, nga awan bulubuga ta

mangabbak nira. 4 A nu ajjan yu balu nga ajjan
yu 4nd na onu apu na, tudduam mu yu ira apu
na anna ana na, tape aggira yu mangabbak kuna,
tapé balatad da gapay yu dnnaron na ngaw nira,
ta mepéangngd yaw ta dnningandn ni Namaro. 5 A
yu kukurugan nga bdlu nga awan bulubuga ta
mangabbak kuna, si Namaro 14 yu iddanaman na,
a4 uputan na yu pakimi-imdlla na ta aggaw anna
gabi. 6 Ngam nu ajjan yu bdlu nga nonopan na
14 yu ipagaydya na, & massiki nu matolay paga yu
baggi na, ngam kunnay ta natayin.

7 A itadddm mu yawe nga kinagi su ira ngdmin
nga manguruk, tapé napia yu akkudd da. @ Ta
madssiki yu ira ari manguruk k4 Apu, ammu ra
mangabbak su ira kabbale ra. A yu tolay nga
manguruk k4 Apu, nu aran na iddukan yu ira
kanakandayun na, nepatalugaring su ira and na, a
nallikurdndn nen yu dngnguruk na, a narake anné
su ira ari manguruk.

9 A ta meyannung su ira balu nga abbagan naw,
ilista naw 14 yu balu nga annamapulu onu mat-
turu yu dagun na, nga namittan 1 yu pakiatawa
na. 10 A mawék gapay nga napia yu dggangngud na.
A ta angngarlgan mawak nga napla yu panuddu
na ngaw su ira and na, dnna napia yu pamaddulo
na su ira alliuk nga umay kuna, dnna ammu na
mangikalla su ira pobare dnna yu ira marigiriga,
dnna ddn nga napardn nga mangngua ta maguray
14 nga napid, tapé mabbagan yu ira kabulun na.

11 A yu ira balu nga nabbing paga, ardn naw ira
ilista. Ta massiki nu itabba ra yu passerbi ra ka

Apu Kesu Kiristu, 4 ibabawi ra gald sangaw yu
pangitabbd ra kd Apu, nu gustu ra makiatawa. 12 A
nu kunnian, mapanunnutan ira, gapu ta arad da
palurotan yu napolu nga initabbd ra. 13 Otturu,
mattalakdk ira gapay, 4 mappassapassiar ira ta
bale nayu karubd ra, 4 mabbebbekira, dnna ikiruk
da yu baggi ra su ari meyannung nira. A ubu-
ubobugad da yu ari mepangnga.

14 A yayl nga itabarang ku laguk su ira balu
nga nabbing paga ta pidduad da makiatawa, tapé
magana ira paga. A taronad da yu ira 4nd da
ta napia, tapé awan nittam ta ipappaliwa nayu
malussaw nittam. 15 Ta ajjan garé yu ira balu nga
nallikurdnad da yu panguruk da k& Namaro, & si
Satanas yu tuttulad da.

16 A itotoli nga kagian yi meyannung sl ira balu.
Nu ajjan yu tolay nga manguruk ka Namaro, nga
egga yu ira kanakanayun na nga balu nga babbay,
a yane tolay laguk yu mangabbak nira, tape ajjan
yu awayya nayu ira kdruan nga manguruk nga
mangabbak su ira karuan nga balu nga awan bu-
lubuga ta kanakanayud da nga mangabbak nira
nakuan.

Yu Meyannung su ira Karakaldn nga Mam-
maguray su ira Manguruk
17 A ta meyannung su ira karakaldn, nga napia
yu dmmagure ra su ira kabulud da nga mangu-
ruk, 4 mepangnga ta pakimorayad da ira nayu ira
tudduad da, dnna patturutad da ta napiad gapay
yu tdddad da, nepatalugdring su ira maldppa nga
mangilayalayd anna mangituddu su ubobuk ni

Namaro. 18 Tdddandn naw ira laguk ta napid, ta
yayu kebalinan nayu dan nga netudrd nga ubobuk
ni Namaro nga kunniaw: “Aran naw babbaran
yu simu nayu baka nga magaggi, tapé kuman nu
gustuna.” A ajjan gapay yu nettird nga kunniaw:
“Mepdangnga ta matadddanan yu mattarabaku.”

19 A ta 4ngngarigdn nu ajjan yu tolay nga
mangikekda su tddday nga karakalan nga
mammaguray su ira manguruk, aran naw
kurugan yu kagian nayu tolay nga mamaliwa
kuna nu awan ta dud onu tallu nga massistigu
ta kuruk yu ipappaliwd na. 20 A nu kuruk nga
mangngud ta naraké nga ardn na ibabawi, &
iyarubang mu su ira ngamin nga manguruk, a
panunnutam mu, tapé masingan nayu ira ngamin,
dnna magandssing ira, & arad da sangaw parigan.

21 A nonopam mu ta ajjan di Namaro kari Apu
Kesu Kiristu anna yu ira sinulla ni Namaro nga
daroban nanga maningan nittam. A ta &nninganad
da, yawe yu ipakua nikaw, ta palurotam mu yu
ngamin nga itabarang ku nikaw, 4 ardm mu iruma
yu ira tatolay. 22 A panulld mu su ira masserbi
ka Apu, aram mu tullatan yu tolay nga aram mu
ammu. Aram mu idda nga ipotunan su limam,
tapé meddan ta pakawayya na nga masserbi ka
Apu, lagem bi mapolu nga innan yu aggangngua
nayu tolay, nu kuruk nga napid nga tolay nga
mepdangnga ta masserbi kd Apu. Ta nu malliwa
sangaw yu tolay nga sinulla mu, mappalan ka
laguk, marakée mekanakanda ka gapay sangaw su
pakaliwatan na. Imugurdm mu yu baggim, tape

marenu yu nono mu megapu su napasigagga nga
pangikatala mu.

23 A arila danum yuinumam mu, Timotio, ngam
admminum ka gapay ta baddi nga binarayang, tapé
moru yu taki nayu gutu mu dnna yu ira kdruan nga
taki mu, ta makkarataki ka gare.

24 A ta meyannung ta panulld mu su ira nga
masserbi ki Apu dnna yu ira kdbulud da, nonopam
mu ta ajjan yu ira tatolay nga awan ta awayya
ra nga mangilimak su liwa da, ta masingan nayu
ira tatolay yu kingngud ra, 8 ammu tam ta mapa-
nunnutan ira nga mapagikaru noka. Ngam ajjan
yu ira karuan, nga ari labbi mepakanndmmu yu
pakaliwatad da, ngam mepalappa laggapay noka.
25 A kunnay gapay su ira tatolay nga napia yu
akkuad da, ta masingat tam yu napid nga akkuad
da. A madssiki nu arat tam masingan, ari melimak,
ta mepalappa gapay sangaw yu napia nga kingn-
guara.

6

Yu Meyannung ta Kustombare nayu ira Aripan

1 A yawe yu itabarang ku nikayu nga aripan
nga manguruk kd Apu. Pakimorayan naw yu
tolay nga passerbian naw, a tuppalan naw ta napia
yu ngamin nga ipakud na nikayu, tapé awan ta
makkakagi k4 Namaro anna awan ta mangiludde
su ituddu tam nga meyannung ki Apu Kesu
megapu su masingad da nga akka-akkuan nayu
ira manguruk ki Apu. 2 A sikayu nga makiaripan
su tolay nga manguruk, aran naw nakuan iludde

yu ydpu naw, nu ari gali ta maldppa kayu nga
manuppal su kagian na. Ta mawwawagi kayu
anna yu yapu naw megapu su pangikatala naw ka
Apu. A mawak nga napia laguk yu dsserbi naw
su tolay nga mangaripan nikayu, gapu ta aggina
gapay yu tole ni Namaro nga iddukan na.

Mappaldn ittam su ira Mangituddu ta Ari Kuruk

A yawe nga initura ku nikaw, mawéak nga itud-
dum danniaw laguk su ira maggagammung. A
tabarangam mu ira, tapé kurugad da ta napia yu
ngamin nga kinagl. 3 A yu tolay nga mangituddu
ta tanakudn, nga ari negitta su napia nga ituddu
tam nga meyannung su dngnguruk tam, potudn na
yu mekatala nga ubobuk ni Apu Kesu Kiristu nga

Yéapu tam. 4 A mappeddardyaw yane tolay, ngam
awan ta kdnndmmudn na. Ya la egga ta nono na

yu mamereperang ta ubobuk. A y4 14 pabbalindn
nayu pamereperang da ta ubobuk yu pakkaka-
abubu ra, anna maddarama ira, anna makkakalilliba
ira, &nna mappana yu narakeé nga nono da su ira
kabulud da. 5 A yayl nga sigid ira nga maddarama
ta ubobuk, 4 madddakekin yu nono da, &nna awdnin
ta awayya ra nga makannammu su kuruk nga bilin
ni Namaro. Ta kagiad da garé ta mala da yu aru
nga kukua ra dnna mabbali ira ta mariku megapu
ta panuttul da ka Apu Kesu.

Meydrik ytt Aggidt tam ta Mariku

6 A sittam nga kuruk nga tumuttuttul ki Na-
maro, kuruk nga ajjan yu mala tam, nga ari yu
kukua tam, nu ari gala yu napid nga nono tam

nga magimamma. A kunnay ittam ta mariku nu
magayaya ittam anna bilangat tam ta kustungin yu
egga nittam, massiki nu baddi. 7 Ta awan gemma
ta iniyadnge tam sawe dabbuno ta keyana tam, a
awan bulubuga ta mepulu tam ta pano tam sawe

dabbuno sangaw nu matay ittam. 8 A nu ajjan yu
kanat tam anna gami tam, magayaya ittam laguk,
ta kustungin ta baggi tam.

9 Yu ira tatolay nga makkaragd nga marriky,
malogon ira gare nga metuluk ta pakaliwatad da.
A melogo ira ki Satanas, ta karagatad da yu aru
nga naraké nga awan ta serbi na, nga manaral ta
baggi ra, 4 ya 1a pabbalinad da yu kararal nayu
attole ra saw, a labbetad da 14 yu impiernu, nga
paggiandd da ta addé ta adde. 10 Ta yu pamas-
sil da ta kuartu yu paggapudn nayu ngamin nga
narékeé nga akkuad da. A ajjan gare yu ira tatolay
nga nallikuranad da yu dngnguruk da megapu su
pakkaragd da nga mangukkuk ta kuértu. A yayu
nga mabagabagal ira dnna nepalla yu daddam da,
nga pabbalinan nayu kokkuk da.

Yu Panabarang ni Pablo ka Timotio

11 Ngam sikaw yu masserbi ka4 Namaro.
Arayyuam mu yuira ngdmin nga jikku dnnanarake
yu akka-akkuad da. A akkudm mu 14 yli napid dnna
matunung, dnna yu ngdmin nga ipakua ni Namaro
nikaw. Ipasigagga mu yu angngikatala mu ka
Apu Kesu, 4 iddi-iddukam mu si Namaro anna
yu ira kdbulum mu. Ari ka malura nga manaron
nira. A attamam mu yu maguray 1a nga makua
nikaw, anna ipasingam mu ta masippa ka su



1 Timotio 6:12 Xxi 1 Timotio 6:16

ira kdbulum mu. 12 A massiki nu marigiriga ka,
palurotam mu yu dngnguruk mu ka Namaro, tapeée
ari ka mappu su jiga anna narake, anna mala mu yu
iniyawda ni Namaro nikaw nga attolem nga awan
ta dddeé na. Ta yayu gapu na nga inagalan na ka ni
Namaro, tapé mepattolay ka kuna. A kinagim yu
pangikatala mu k& Apu Kesu ta arubang na aru
nga tatolay.

13 A ajjan yu itabarang ku nikaw laguk ta
dnninganan di Namaro nga manotolay ta ngamin
nga matolay dnna si Apu Kesu Kiristu nga nas-
sistigungaw ta kuruk nga meyannung ki Namaro,
ta keyarubang na k& Gubinador Pontius Pilatto.
14 A yawe yu ipakua nikaw, ta tdngngagam mu ta
napia dnna tuppdlam mu yu ngamin nga itaddan ni
Namaro, tape awdn ta tolay nga mamaliwa nikaw
sangaw nu mattoli saw si Apu Kesu Kiristu nga
Yapu tam.

15 A sangaw nu duttal yu &dggaw nga sinulla ni
Namaro,
panolian na si Apu Kesu Kiristu saw dabbuno.
Tattddday 14 si Namaro, nga mardyaw nga mam-
maguray.
Aggina yu Patul nayu ira ngdmin nga patul,
anna yu Yapu nayu ira ngdmin nga yapu.
16 Si Namaro 14 yu ari matay.
A maggian su gidn nayu nawak,
nga awan ta tolay nga makarakki kuna.
Awan bulubuga ta tolay nga makasingan kuna, ta
ari masingan.
Mepardyaw si Namaro, nga makawayya nga mam-
maguray ta ngamin,

nga awan ta ddde nayu pakawayya na! Ma-
paluro! Amman!

Yu Akkuad da nakuan nayu ira Mariku

17 A ta meyannung su ira tatolay nga mariku,
tabarangdm mu ira ta ari ira mappeddarayaw

megapu sit kukud ra ta dabbuno. A tadddndm mu
ira gapay ta arad da ikatala yu napia nga aggiad
da megapu su aru nga kukud ra, nga malogon
nga meyawawan sangaw. Ngam iddanamad da
14 nakuan si Namaro, ta aggina yu mangiyawa
nittam su ngamin nga napia nga mawak tam, tape
magaydaya ittam. 18 A ituddum bi nira ta akkudad
da yu ngamin nga napia nga awayya ra, tape
mebilang ira ta mariku 14 megapu su napid nga
akka-akkuad da. Ari ira nakuan makkikki, nu ari
galad dan nga naparan ira nga mangiyawa su ira
magawdk, a patturutad da nakuan yu iyawa da
nira. 19 A ta kunnian, mapakappian yu kuruk nga
napia nga aggiad da ta arubang ni Namaro ta lang,
nga maladda nga iddanamad da, nga ari metabba.
A mala da gapay yu kukurugan nga attole ra, nga
kepattole ra k& Namaro nga awdan ta adde na.

20 A sikaw, Timotio, magimuguk Kka, &
tdngngagam mu yu pakawayydm nga inikatala
ni Namaro nikaw, & ituddum ta napia yu
meyannung ka Apu Kesu Kiristu. A ari ka mepulu
su ira mamereperang ta ubobuk, ta ubobugad
da 14 yu abbunad da ta masirik. Ngam ari gemma
masirik, ta awdn ta serbi na. 21 Ajjan gare yu ira
nga makkagi ta kdinndmmuad da yu kagiad da nga
masirik, & gapu ta tuttulad da yu neparamak ta

masirik, yadyu nga nagawawan iren, ta nekattuay
ira ta panguruk da su kuruk nga meyannung ka
Apu Kesu.

A yawe ipakimalla ku, ta pare bi ta ikakkalla na
kayu ngédmin ni Namaro.

Addé na yu.

